
Frakland og tjóðskapurin eru í 
brennideplinum. Næstu dagarnar 
eru avgerandi dystirnir í EM enda­
spælinum á skránni. Fyrra hálv­
finalan verður í kvøld millum Wales 
og Portugal, og tann seinna verður í 
annaðkvøld millum fronsku vertir­
nar og Týskland. Sunnukvøldið 
verður finalan í París.

Í fyrrakvøldið lendu íslending­
ar aftur í Keflavík, og í Reykjavík 
vórðu spælararnir fagnaðir sum 
sannar hetjur, og O, guð vors lands 
rungaði um býin og umvegis sjón­
varpið kring allan heimin.

Hetta var síðsta punktum fyri 
glæsiligt íslendskt avrik, sum vit 
fegnast um saman við frændum 
okkara fyri vestan.

Globaliseraði veruleikin er ein 

av orsøkunum til, at áhugin fyri 
tjóðskaparligu eyðkennunum bara 
økist. Tað hevur ongantíð kenst 
so serstakt, sum tað ger nú, tá ið 
landsliðsspælararnir standa rættir 
á vøllinum, og tjóðsangirnir ljóma 
og spælararnir syngja, um tað so 
er, Einigkeit und Recht und Frei­
heit, Allons enfants de la patrie,  
portugisiska Heróis do mar, nobre 
povo ella walisiska Mae hen wlad 
fy nhadau yn annwyl i mi! 

Søgan minnir á bardagar, upp­
gerðir og eljustríð, sum tjóðir 
hava tapt og vunnið, og sum eru 
við til at skilmarka tjóðskapar­
liga samleikan. Tíbetur hevur tað 
ikki verið so nógv av tí slagnum í 
okkara parti av Europa tey seinnu 
árini, sum tað plagdi at vera. 

Longri eysturi og suðuri í 
Europa hava tað seinastu tredivu 
árini verið kríggj og menniskjaligar 
katastrofir, sum tað fyri hálvari øld 
síðani var torført at ímynda sær 
skuldu koma fyri aftur á okkara 
leiðum. 

Nú kennist tað at vera friðar­
ligari aftur, men Brexit er áminning 
um, at tað prutlar undir lokinum. 

Tjóðskaparlig rák spøkja, sum 
eru eyðkend av meiri óunnilig­
um enn tjóðsangum í EM enda­
spælinum. Tað er lítið hugaligt, 
og tað skal politiskt skynsemi og 
handalag hjá so mongum til, um 
støðan ikki skal verða spentari, og 
tað, sum er meiri ófrættakent, ikki 
skal stinga seg upp. 

Heima á landi eru vit spard fyri 

kríggj, og tað skal leitast aftur til 
Føroyinga søgu fyri at finna borg­
arakríggj.

Í fótbóltinum er tað – higartil – 
ikki eydnast Føroyum at spæla seg í 
endaspæl, men vit liva í vónini! 

Vit eru tó partur av altjóða sam­
felagnum, og vit gera mun! Eitt nú 
fara Rynkeby súkklararnir í annað­
kvøld av landinum við kós móti 
París. At tað í landi okkara eru tey, 

sum rinda pengar og brúka tíð og 
orku at savna pengar, so børn, ið 
eru rakt av krabbasjúku, skulu fáa 
betri vánir at verða frísk aftur, 
verður fagnað av okkum øllum. 
Tað tænir okkara tjóð til miklan 
sóma, og vit ynskja súkklarunum 
og hinum í ferðalagnum blíðan byr 
niður til ljósanna og býanna bý!

Nú kennist tað at vera 
friðarligari aftur, men Brexit 
er áminning um, at tað 
prutlar undir lokinum

Fyri at eggja enn fleiri barna­
familjum at velja Føroyar 
sum teirra heimland verður 
skotið upp at hækka barna­
frádráttin við 2.700 krónum 
um árið í landsskattinum 
fyri børn undir skúlaaldri.  
Frádrátturin hækkar úr 
6.500 kr. uppí 9.200 kr. 

Kristina Háfoss, lands­
stýriskvinna hevur tí sent 
lógaruppskot til ummælis 
um barnafrádráttin hjá 
smábarnafamiljum. Verð­
ur lógaruppskotið samtykt, 
hækkar barnafrádrátturin 
42% næsta ár fyri børn 
millum 0 og 6 ár. Settar 
eru av 12 mió. kr. í játtanar­
karminum fyri 2017 til enda­
málið. 

Nógvar smábarnafamiljur 
hava trong fíggjarlig kor. 
Hetta tíðarskeið í lívinum 
eru bústaðarkostnaður og 
barnaansingarkostnaður 
hægst, samstundis sum for­
eldrini ofta eru lutfalsliga 
nýggj á arbeiðsmarknaðin­

um og harvið hava byrjunar­
løn. 

Við lógaruppskotinum 
verður samlaði miðal barna­
frádrátturin fyri børn yngri 
enn 7 ár 15.550 kr. árliga 
fyri hvørt barnið. Hetta er 

grundað á, at miðalbarna­
frádrátturin hjá kommun­
unum er 6.350 kr. í 2016, og 
afturat hesum kemur barna­
frádrátturin hjá landinum í 
2017 á 9.200 kr. árliga.

Vil geva barna­
familjunum betri ráð

200 ára 
hátíðarhald 
á Syðradali

Spell at 
alt gerst til 
kappróður
MELDURIN, ÓLAVUR HÁTÚN
SÍÐA 16-17

Soleiðis 
ávirkast 
prísurin á 
tínum bili
TÍÐINDI SÍÐA 10-11  

Samgongan fer nú at skjóta upp at lækka 
barnafrádráttin fyri børn undir skúlaaldur

Um vikuskiftið verður stórt 
hátíðarhald á Syðradali í sambandi 
við, at bygdin fyllir 200 ár
Sjálvt hátíðarhaldið á 
Syðradali verður sett 
leygardagin klokkan 15, har 
millum annað Magni Garða­
líð, borgarstjóri, og Bjørn 
Kalsø, løgtingsmaður, fara 
at halda røðu, og eisini fer 
Dánial Petur Højgaard, lív­
frøðingur, fer at siga frá um 
Catrinu Sofíu Joensen, f. 
1840, sum giftist við Jørgen 
á Nesi.

Umframt sjálvt há­
tíðarhaldið verður nógv 
ymiskt á skránni, so sum 
gongutúrar, framsýningar 
av bæði málningum, hand­
arbeiði, myndum og eisini 
ættarsøgu.

Leygarmorgunin verð­
ur skipað fyri gongutúri 

gjøgnum bygdina, har 
Asbjørn Lómaklett fer at 
greiða frá um einstøku 
húsini í bygdini og um 
minnisvarðan.

Leygarkvøldið verður 
stór kvøldseta við skúlan, 
sum Bjørn Kalsø stílar fyri. 
Á skránni til kvøldsetuna 
eru bæði felagssangur, 
hugleiðingar, røður, Signar 
í Homrum fer at syngja og 
spæla, kvøldsetan endar við 
felagssangi.

Sunnudagin verður úti­
guðstænasta við skúlan 
á Syðradali við Marjun 
Lómaklett, sóknarpresti. 
Um veðrið ikki er til vildar, 
so verður guðstænastan í 
Húsa Kirkju.


